
大軍圍姑蘇久不下徐達遣人詣軍中請事　上勞以手

書曰古者帝王之興必有命世之士以爲之輔佐成周伐

罪鷹揚奮興炎漢仗義羣策畢舉所以克集大勳肇啟隆

祚者也將軍自昔相從忠義出乎天性然且沉毅有謀端

重有武故能遏絕亂畧消靡羣慝建無前之功雖古豪傑

之士不能過也今所請事多可便宜行者而識慮周詳不

肯造次有違誠社稷之慶邦家之福然將在外君不與乃

古道也自後軍中緩急將軍便宜行之

三月定文武科取士之法先是令有司每歲舉賢才及武

勇謀畧通曉天文之士其有兼通書律廉吏亦得薦舉得

賢者賞濫舉及蔽賢者罰至是乃下令曰上世帝王創業

之際用武以安天下守成之時講武以威天下至于經綸

撫治則在文臣二者不可偏用也古者人生八歲學禮樂

射御書數之文十五學修身齊家治國平天下之道是以

周官選舉之制曰六德六行六藝文武兼用賢能並舉此

三代治化所以隆盛也兹欲上稽古制設文武二科以廣

求天下之賢其應文舉者察之言行以觀其德考之經術

以觀其業試之書算以觀其能策以經史時務以觀其政

事應武舉者先之以謀畧次之以武藝俱求實效不尙虛

文然此二者必三年有司預爲勸諭民閒秀士及智勇之

--

人以時勉學俟開舉之歲充貢京師其科日等第各出身

有差○兪通海旣敗張士誠兵于滅渡橋復提兵桃花塢

蕩其營中流矢創甚還京師　上幸其第見其病革顧謂

曰平章知予來問疾乎通海不能語遂揮淚出明日通海

卒年三十八　車駕復臨幸哭之慟從官皆下淚

　〈按兪通海後追封豫國公改封虢國公配享　太廟復塑像祭于功臣廟弟通源通淵亦皆封侯〉

四月仁祖忌日　上詣廟祭畢退御便殿淚下不止已而

謂起居注詹同等曰往者吾父以是月六日亡兄以九日

亡母以二十二日亡一月之閒三喪相繼人生值此其何

以堪終天之痛念之罔極愈嗚咽不勝左右皆泣下不能

仰視

五月初置翰林院以陶安爲學士以朱升爲侍講學士並

知制誥兼修國史

六月天不雨　上日減膳素食謂近臣吳去病等曰予以

天旱故率諸宮中皆素食使知民力艱難往時軍中所需

蔬茹醯醬皆出大官供給今皆以內使爲之懼其煩擾於

民也旣而大雨郡臣請復膳　上曰亢旱爲災實吾不德

所致今雖得雨然苗稼焦損必多縱食奚能甘味得乎民

心則得乎天心今欲弭天災但當謹于修已誠于愛民庶

可答天之眷乃下令免民今年田租○相國李善長率諸

